
ᐱᓇᓱᐊᕐᑕᐅᓯᒪᔪᓂᒃ ᑐᓴᕐᑎᓯᐅᑏᑦ 

ᓅᕕᒻᐱᕆ 2025 ᑎᑭᑦᓱᒍ ᕕᕗᐊᕆ 2026 

 

ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᓄᑦ ᐱᓇᓱᕝᕕᒃ ᐃᑉᐱᒍᓱᑦᑎᓯᒋᐊᓲᖅ ᐅᐃᒪᓇᕐᓯᔪᖃᕐᐸᑦ ᐅᐸᓗᙰᕐᓯᒪᐅᑎᑦᓴᓂᒃ 

ᐊᒻᒪᓗ ᓴᐳᑦᔨᓲᒍᑦᓱᓂ ᑌᒣᑦᑐᓄᐊᖓᔪᓂᒃ ᐱᓇᓱᐊᕐᑕᐅᔪᓂᒃ. ᐱᓗᐊᕐᑐᒥᒃ ᐱᓇᓱᕝᕕᒃ ᐃᓕᒃᑰᑐᖅ 

ᐱᓇᓱᐊᖃᑎᖃᑦᓯᐊᓲᖅ 14-ᓂᒃ ᓄᓇᓖᑦ ᑲᕙᒫᐱᖏᓐᓂᒃ ᓲᖑᓯᓕᕐᑎᓱᒋᑦ ᐸᕐᓀᓃᑦ, ᐊᒻᒪᓗ ᐱᓇᓱᑦᑏᑦ 

ᐊᑐᕋᑦᓭᓗ ᖃᒥᑎᕆᕕᓐᓂ ᐊᒻᒪᓗ ᐊᓯᐅᒪᔪᓂᒃ ᐃᓅᓕᑦᓯᒋᐊᕐᓂᓄᓗ ᐱᓇᓱᐊᕐᑕᐅᔪᓂᒃ. 

ᐋᕐᕿᒋᐊᕐᓯᒪᔪᑦ - ᓄᓇᕕᒻᒥ ᐃᑯᐊᓚᒧᑦ ᐱᔭᐅᑎᑦᓯᑌᓕᒍᑎᓄᑦ ᐸᕐᓀᓯᒪᐅᑏᑦ  

ᐱᖁᑎᒻᒪᕇᑦ ᐱᓇᓱᐊᕐᑕᐅᓂᖏᑦ  

ᐋᕐᕿᓱᒋᐊᕐᑕᐅᓂᕐᒧᑦ ᐱᓇᓱᐊᕈᑕᐅᓂᖓ ᓴᓪᓗᐃᑦ ᐃᑯᐊᓪᓚᑐᕐᓂᐊᑎᖏᑦᑕ ᐃᓪᓗᖁᑎᖓ ᐱᔭᕇᕐᑕᐅᓯᒪᓕᕐᑐᖅ, ᐊᒻᒪᓗ 

ᑐᓂᔨᒍᑕᐅᓂᖓ ᐊᑑᑎᔭᐅᓯᒪᓕᕐᓱᓂ. 

ᑐᑦᓯᕋᐅᑎᑐᐃᓐᓇᖅ ᑮᓇᐅᔭᕐᑕᓯᔭᐅᒋᐊᓪᓚᕈᒪᓂᕐᒧᑦ ᑐᓂᔭᐅᓯᒪᓕᕐᑐᖅ ᑐᕐᖃᑕᕐᕕᑯᓐᓄᑦ (Ministère de la Sécurité 

Publique) MSP-ᑯᓐᓄᑦ ᐃᑲᔪᕐᓯᔭᐅᒍᑎᑦᓴᓂᒃ ᐱᔭᐅᓂᑦᓴᖏᓐᓄᑦ ᐃᑯᐊᓪᓚᑐᕐᓂᐊᕈᑏᑦ ᓄᓇᒃᑰᔫᑦ ᐃᕗᔨᕕᒻᒨᑐᑦᓴᖅ 

ᐅᒥᐅᔭᕐᒧᓗ, ᐊᒻᒪᓗ ᓴᓇᔭᐅᓂᑦᓴᖏᓐᓄᑦ ᐃᑯᓪᓚᑐᕐᓂᐊᑏᑦ ᐃᓪᓗᖁᑎᑦᓴᖏᓐᓄᑦ. ᑭᐅᒍᑎᖏᑦ ᑖᑦᓱᒧᖓ ᑐᑦᓯᕋᐅᑎᒧᑦ 

ᑏᓯᒻᐱᕆᐅᑎᓪᓗᒍ, MSP-ᑯᑦ ᓇᓗᓀᕐᓯᓚᐅᕐᑐᑦ ᑮᓇᐅᔭᕐᑕᓰᒋᐊᓪᓚᒍᑎᑦᓭᑦ ᑐᓂᔭᐅᕐᖃᔭᖕᖏᒋᐊᖏᓐᓂᒃ ᖃᒻᒥᐅᑎᓪᓗᒍ. 

ᑭᓯᐊᓂ, ᑐᕐᖃᑕᐅᕕᒃ ᓇᓗᓀᕐᓯᓚᐅᕐᑐᖅ ᖃᓄᐃᓕᖓᓂᐅᔪᖅ ᖃᐅᔨᓴᕐᑕᐅᓂᖃᕆᐊᓪᓛᓚᖓᒋᐊᖓᓂᒃ ᐊᒻᒪᓗ 

ᐊᓯᐊᒎᕐᑐᑯᑦ ᐋᕐᕿᒋᐊᕆᒍᑎᑦᓭᑦ ᕿᒥᕐᕈᔭᐅᒋᐊᓪᓛᑐᐃᓐᓇᕆᐊᓖᑦ ᐅᖃᓕᒪᒍᑎᐅᓕᕐᐸᑕ ᐃᓕᖓᔪᓂᒃ 

ᕿᒥᕐᕈᒋᐊᓪᓛᔭᐅᓂᖏᓐᓄᑦ ᐃᑯᐊᓪᓚᑌᓕᒪᓂᕐᒧᑦ ᑮᓇᐅᔭᖃᕐᑎᑕᐅᒍᑏᑦ ᐸᕐᓇᓯᒪᐅᑎᖏᑦ 2027-ᖑᓕᕐᐸᑦ. 

ᐊᒻᒪᓗ, ᑐᖓᓕᐊ ᐊᓪᓚᓯᒪᔪᖅ ᐊᐅᓪᓚᑎᑕᐅᓯᒪᓕᕐᑐᖅ ᒪᕐᕉᓂᒃ ᐃᓚᓯᒪᑦᓱᓂ ᑐᑦᓯᕋᐅᑏᓐᓂᒃ: 

1. ᑭᖑᕙᕆᐊᕐᓯᓂᕐᒧᑦ ᐱᖓᓱᓂᒃ ᐊᐅᓚᑦᔦᒋᐊᕈᑎᓂᒃ ᓇᓗᓀᕐᑕᐅᓯᒪᔪᓂᒃ ᐊᑐᓕᕐᑎᑕᐅᓯᒪᓂᖏᓐᓄᑦ 

ᐸᕐᓇᓯᒪᐅᑎᖓ ᐋᕐᕿᒋᐊᕐᑕᐅᓯᒪᔫᑉ ᓄᓇᕕᒻᒥ ᐃᑯᐊᓪᓚᑐᕐᓂᐊᓂᕐᒥᒃ ᐊᑦᑕᓀᑦᑐᓕᕆᓂᐅᑉ ᐸᕐᓇᓯᒪᐅᑎᖓᓄᑦ, 

ᒪᓕᑦᓱᒍ ᐊᕕᑦᑐᓯᒪᔪᖅ 30.1 ᐃᑯᐊᓪᓚᑌᓕᒪᓂᓕᕆᓂᐅᑉ ᒪᓕᒐᖓ. 

2. ᐱᔪᓐᓇᓂᑖᕐᑎᑕᐅᓂᖅ ᐋᕐᕿᒋᐊᕆᓂᕐᒧᑦ ᑮᓇᐅᔭᖃᕐᑎᑕᐅᓂᖃᕐᕕᓴᖏᓐᓂᒃ ᐃᑯᓪᓚᑌᓕᒪᓂᓕᕆᓂᐅᑉ 

ᑮᓇᐅᔭᖃᕐᑎᑕᐅᓂᑦᖓᑕ ᐸᕐᓇᕈᑕᐅᓯᒪᓂᖓ ᐱᒋᐊᕐᓱᒋᑦ 2019-ᒥ 2024-ᒧᑦ ᑎᑭᑦᓱᒋᑦ 2019-ᒥ 2029-ᒧᑦ, 

ᑌᒣᒻᒪᑦ ᓯᕕᑦᑐᒋᐊᕐᑕᐅᔪᑦ ᑕᓪᓕᒪᓂᒃ ᖁᓕᓄᑦ ᐊᕐᕌᒍᓄᑦ ᓇᓛᒎᓕᕐᑎᓯᐊᕐᓗᒍ ᓱᓇᒥᑦᑐᒥᒃ 

ᐊᑐᓕᕐᑎᑕᐅᓯᒪᓂᖏᑦᑕ ᐸᕐᓇᓯᒪᐅᑎᖏᑦ. 

MSP-ᑯᑦ ᑭᐅᔪᕕᓃᑦ ᑏᓯᒻᐱᕆᐅᑎᓪᓗᒍ ᐊᒻᒪᓗ ᐊᖏᕈᑎᓕᕕᓂᐅᑦᓱᑎᑦ ᑕᒪᒋᓐᓄᑦ ᑐᑦᓯᕋᐅᑏᓐᓄᑦ. ᐅᖃᓕᒪᖃᑎᒌᓐᓃᑦ 

ᑲᔪᓯᔪᑦ ᐊᑦᑕᓀᓪᓕᑎᑦᓯᓂᕐᒧᑦ ᑮᓇᐅᔭᖃᕐᑎᓯᒍᑎᓂᒃ ᐅᑕᕐᕿᔪᓂᒃ ᐋᕐᕿᓱᒋᐊᕐᑕᐅᒋᐊᓕᓐᓂᒃ ᐊᒻᒪᓗ ᐊᐅᓚᑦᔭᒋᐊᕐᓂᒧᑦ 

ᑲᑎᒪᐅᑎᑦᓴᓂᒃ.  

KRG-ᑯᑦ ᑭᒡᒐᑐᕐᑎᖏᑦ ᑲᑎᒪᒋᐊᕐᓯᒪᔪᕕᓃᑦ ᔭᓄᐊᕆᐅᑎᓪᓗᒍ ᒪᓐᑐᔨᐊᒧᑦ ᑲᑎᓯᒋᐊᕐᑐᓱᑎᑦ ᐃᖏᕐᕋᐅᑎᓕᕆᔨᒻᒪᕆᒃᑯᖏᓐᓂᒃ 

ᑲᓇᑕᒥ, MSP, ᑲᕙᒫᐱᒃᑯᖓ ᑰᑦᔪᐊᖅ ᓇᔪᒻᒥᕕᒃ ᓄᓇᒥᒃ ᑎᒍᒥᐊᕐᑎᑯᑦ ᐱᑦᔪᑎᒋᑦᓱᒍ ᑰᑦᔪᐊᑉ ᐃᑯᐊᓪᓚᑐᕐᓂᐊᑎᖏᑦᑕ 

ᐃᓪᓗᖁᑎᖓ. ᒫᓐᓇ ᓇᔪᕐᑕᖓ ᐃᓪᓗᖅ ᐃᓄᖃᕈᓐᓀᓴᐅᑎᒋᒋᐊᓕᒃ ᓴᐅᑎᒋᒍᓐᓇᕕᓕᒫᖓᓄᑦ ᐱᑦᔪᑎᒋᑦᓱᒍ ᐊᑦᑕᓇᕐᑑᓂᕆᔭᖓ, 

ᐃᓚᐅᑎᓪᓗᒋᑦ ᐋᕐᕿᓱᕐᓯᒪᓂᖓᑕ ᐱᐅᒍᓐᓀᓂᖏᓐᓄᑦ ᐊᒻᒪᓗ ᐱᑕᖃᕐᓂᖓᓄᑦ ᐋᓐᓂᐊᑖᕐᓇᑐᐃᓐᓇᕆᐊᓖᑦ 

ᐊᑦᑕᓇᕐᑑᓂᖏᑦ. ᑲᑎᒪᔨᓂᒃ ᐱᓇᓱᐊᕐᑎᑕᐅᔪᖃᕐᓯᒪᔪᖅ ᖃᐅᔨᓴᕋᔭᕐᑎᓗᒋᑦ ᐃᓘᓐᓈᖏᓐᓂᒃ ᐊᑐᒐᑦᓴᐅᔪᓕᒫᓂᒃ 

ᐱᕕᑦᓴᖃᕈᑎᐅᓗᑎᑦ ᐱᔭᐅᒐᓱᐊᕐᓂᖓᓂᒃ ᓄᓪᓚᖓᑦᓯᐊᓂᖅ ᑰᑦᔪᐊᑉ ᐃᑯᐊᓪᓚᑐᕐᓂᐊᑎᖏᑦᑕ ᐱᒍᑦᔨᓂᕆᔭᖓᓂᒃ 

ᐱᖕᖏᓂᓕᒫᖏᓐᓂᒃ ᐋᕐᕿᒋᐊᕐᑎᓯᒍᑎᑦᓴᓂᒃ. 

 

ᒫᓐᓇᐅᑎᓪᓗᒍ, ᓯᑕᒪᐅᔪᖕᖏᒐᕐᑐᑦ ᑲᕙᒫᐲᑦ - ᐊᑯᓕᕕᒃ, ᐃᓄᒃᔪᐊᖅ, ᐃᕗᔨᕕᒃ, ᑰᑦᔪᐊᕌᐳᒃ, ᐳᕕᕐᓂᑐᖅ, ᐅᒥᐅᔭᖅ, 

ᓴᓪᓗᐃᑦ - ᐱᑐᑦᓯᒪᓕᕐᑐᑦ ᓭᓐᑦ-ᐆᔅᑖᔅ ᐅᐃᒪᓇᕐᑐᓕᕆᔩᑦ ᐅᖄᓚᕕᐅᕕᖓᓄᑦ. ᐋᖓᔪᕐᖄᖁᑎᕗᑦ ᐅᖃᐅᑦᔪᐃᒋᐊᕐᓂᒥᒃ, 

ᐱᓐᓄᐊ ᐸᓚᓐᑦ, ᐃᓚᐅᓂᖃᓲᖅ ᑕᕐᕿᑕᒫᑦ ᑐᑭᒧᐊᑦᑎᓯᓂᕐᒥᒃ ᑲᑎᒪᓂᕐᓂᒃ ᑲᔪᓯᑎᑦᓯᐊᕋᓱᐊᕐᓱᒋᑦ 

ᐱᕙᓪᓕᐊᔭᐅᒐᐅᒐᕐᓂᖏᑦ ᐱᑐᑦᑕᐅᒐᓱᐊᕐᓂᖏᑦ ᐃᓘᓐᓇᖏᑦ ᓄᓇᕕᐅᑉ ᓄᓇᓕᓕᖏᑦ ᐅᐃᒪᓇᕐᑐᓕᕆᓂᐅᑉ ᑭᐅᔨᖏᑦᑕ 

ᐋᕐᕿᓱᕐᓯᒪᐅᑎᖓᓄᑦ. 

ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᐱᓇᓱᕝᕕᖓ ᓈᓚᐅᑎᒃᑯᑦ ᑐᓴᐅᒪᖃᑎᒌᓐᓂᒥᒃ ᐱᒋᐅᕐᓭᓂᓕᕕᓂᖅ 

ᐳᕕᕐᓂᑐᒥᐅᓂᒃ ᐊᑯᓕᕕᒻᒥᐅᓂᓪᓗ ᐃᑯᐊᓪᓚᑐᕐᓂᐊᑎᖏᑦᑕ ᐱᓇᓱᕝᕕᖏᓐᓂᒃ ᑐᑭᒧᐊᑦᑎᑕᐅᓂᖃᕐᓱᑎᑦ ᓭᓐᑦ ᐆᔅᑖ– 

ᐅᖃᓕᒪᑲᑦᑕᕕᐅᕕᖓᓂᒃ. ᐊᑯᓕᕕᐅᑉ ᐃᑯᐊᓪᓚᑐᕐᓂᐊᕕᖓᑕ ᐃᓪᓗᖓ ᐱᑐᑦᑕᐅᔪᕕᓂᖅ ᓭᓐᑦ ᐅᔅᑖᔅ 

ᐅᖃᓕᒪᕕᐅᕕᖓᓄᑦ ᑏᓯᒻᐱᕆ 18-ᖑᑎᓪᓗᒍ. ᓴᓪᓗᐃᑦ ᐃᑯᐊᓪᓚᑐᕐᓂᐊᓂᕐᒥᒃ ᐱᓇᓱᕝᕕᖓ ᐅᓪᓗᖁᑎᓕᒃ 

ᐱᑐᑦᑕᐅᕕᑦᓴᖓ ᐅᖃᓕᒪᕕᐅᕕᒻᒧᑦ ᔭᓄᐊᕆᐅᑉ ᓄᖕᖑᐊᓂ. 

ᐱᐅᓯᒋᐊᕐᑕᐅᓚᖓᑉᐸᑦ ᐃᑯᐊᓪᓚᑐᕐᓂᐊᑏᑦ ᐊᑦᑕᓇᕐᑐᒦᑦᑎᑕᐅᑦᑌᓕᓂᖏᑦ ᐅᐃᒪᓇᕐᑐᓕᕆᔪᖃᓕᕐᐸᑦ, 

ᑐᑭᖃᑦᓯᐊᕆᐊᖃᕐᓂᖏᑦ ᑕᑎᒋᓇᕐᑑᒋᐊᖃᕐᓂᖏᓪᓗ ᑐᓴᐅᒪᖃᑎᒌᓐᓂᒧᑦ ᐊᑑᑎᔭᐅᓪᓚᕆᒋᐊᖃᕐᖁᑦ. ᐱᓇᓱᒍᑦᔨᓂᕐᒧᑦ 

ᐱᒍᑦᔨᐅᑎᒃ ᑐᓂᔭᐅᓯᒪᓕᕐᑐᖅ Tel-Cel-ᑯᓐᓄᑦ ᐱᓇᓱᓚᖓᑎᓪᓗᒋᑦ ᓱᓇᒥᑦᓯᐊᑐᒥᒃ ᖃᐅᔨᓴᕐᓂᒥᒃ ᐃᑯᐊᓪᓚᑐᕐᓂᐊᑏᑦ 

ᓈᓚᐅᑎᖏᑦᑕ ᐋᕐᕿᓱᕐᓯᒪᐅᑎᖏᓐᓂᒃ ᓄᓇᕕᓕᒫᒥᑦ. ᕿᒥᕐᕈᓂᖃᕐᑐᒍᑦ ᐅᓪᓗᒥᓂᑕᐅᓂᕐᐹᓂᒃ ᑐᓴᐅᒪᖃᑎᒌᒍᑎᓂᒃ 

ᐋᕐᕿᒋᐊᕆᒍᑎᑦᓴᓂᒃ ᐊᖏᓕᒋᐊᕆᖁᔨᒧᑦ ᐱᒍᑦᔨᒍᓐᓇᓂᖏᑦᑕ ᐱᒍᓐᓇᓂᖏᓐᓂᒃ, ᐊᒻᒪᓗ ᐋᕐᕿᓯᒪᑎᑦᓯᐊᕋᓱᐊᕐᓗᒋᑦ 

ᑐᖕᖓᕕᒋᔭᐅᔪᑦ ᑲᔪᓯᔪᒥᑦ ᑲᒪᒋᔭᖃᕐᓂᒧᑦ ᐱᓪᓗᑯᒋᐊᓕᓐᓂᓗ ᐃᑲᔪᕐᓯᓂᕐᒥᒃ ᐃᓘᓐᓇᖏᓐᓄᑦ ᑲᕙᒫᐱᒋᔭᐅᔪᓄᑦ. 

ᐊᑭᑭᓐᓂᐹᕐᓂᐊᓂᒧᑦ ᐊᓪᓚᓯᒪᔪᖅ ᐱᔭᕇᕐᑕᐅᓯᒪᓕᕐᑐᖅ ᑐᓂᔭᐅᓯᒪᓕᕐᓱᓂᓪᓗ ᐱᖁᔭᓕᕆᕕᐅᑉ ᐱᓇᓱᕝᕕᖓᓄᑦ 

ᕿᒥᕐᕈᔭᐅᓚᖓᑎᓪᓗᒍ. ᓂᕆᐅᑦᑐᒍᑦ ᐱᒋᐊᕐᑎᓯᓚᖓᓂᑦᑎᓂᒃ ᐊᑭᑭᓐᓂᐹᕐᓯᐅᓂᕐᒥᑦ ᑕᐅᕐᓯᔭᐅᓂᑦᓴᖏᓐᓄᑦ ᓈᓚᐅᑏᑦ 

ᐋᕐᕿᓱᕐᓯᒪᐅᑎᖏᑦ ᐃᓘᓐᓇᖏᓐᓄᑦ 14-ᓄᑦ ᑲᕙᒫᐱᓐᓄᑦ ᐱᖓᓱᐃᑦ ᑕᕐᖀᑦ ᓯᕗᓪᓕᐹᖓᓂᒃ 2026-ᒥ. 

ᖃᒥᑎᕆᔩᑦ ᐱᒋᐊᕐᓴᓂᖏᑦ 

ᐅᐱᒍᓱᑉᐳᒍᑦ ᑐᓴᕐᑎᓯᒋᐊᒥᒃ ᒍᐃᓕᐊᒻ ᒥᒃᑯᐃ, ᐃᑯᐊᓪᓚᑐᕐᓂᐊᓂᕐᒥᒃ ᐱᒋᐅᕐᓭᔨ, ᐱᓯᒪᓕᕐᓂᖓᓂᒃ ᓯᓚᕐᔪᐊᒥᐅᓕᒫᑎᒍᑦ 

ᐃᑯᐊᓪᓚᑐᕐᓂᐊᓂᕐᒥᒃ ᐱᒍᑦᔨᓂᕐᒧᑦ ᐃᓕᑕᕆᔭᐅᒍᑎᒥᒃ ᑲᑎᒪᔨᕐᔪᐊᑦ ᑲᑎᒪᔨᕐᔪᐊᖏᑦ ᐃᑯᐊᓪᓚᑐᕐᓂᐊᓂᕐᒥᑦ ᐱᒍᑦᔨᓂᕐᒥ 

ᐃᓕᓐᓂᐊᑎᑦᓯᔨᐅᓂᕐᒧᑦ l ᓇᓗᓀᕐᓯᔭᐅᒍᑎᒥᑦ, ᐱᒋᐅᕐᓭᓂᖃᓚᐅᕐᑎᓗᒍ ᐳᐃᑎᔅ ᑲᓚᒻᐱᐊᒥ (British Columbia). 

ᓅᕕᒻᐱᕆᐅᓂᖓᓂᒃ, ᒍᐃᓕᐊᒻ ᐃᑲᔪᕐᓯᓚᐅᕐᑐᖅ ᐱᓇᓱᓯᕐᖃᒥᐅᓂᖓᓂᒃ ᓄᑖᖅ ᐱᓇᓱᑦᑎᒋᓕᕐᑕᕗᑦ, ᑖᓂᐊᓪ ᐳᐁᓚᐅᑦ. 

ᑕᒪᓐᓇ ᐃᓚᖃᓚᐅᕐᑐᖅ ᓄᓇᓕᓐᓄᑦ ᐊᕐᕕᑕᕐᓂᒥᒃ ᖃᐅᔨᑎᑦᓯᒋᐊᖕᖓᓂᕐᒥᒃ ᐃᓚᐅᔫᔫᓗᐊᖕᖑᐊᑐᓂᒃ. ᒍᐃᓕᐊᒻ 

ᐋᕐᕿᓱᐃᓐᓂᒥᔪᖅ ᓱᓇᒥᑦᑐᒥᒃ ᑕᕐᕿᑕᒫᑦ ᐱᒋᐅᕐᓭᓂᕐᒧᑦ ᐅᓪᓗᖁᑎᑦᓴᖏᓐᓂᒃ ᐃᓘᓐᓇᖏᓐᓄᑦ 14-ᓄᑦ ᑲᕙᒫᐱᓐᓄᑦ, 

ᐃᓕᒃᑯᑦ ᑕᕐᖀᑦ ᐃᑉᐱᒋᔭᖃᖃᑦᑕᓗᑎᑦ ᐱᓪᓗᑯᑦᑕᐅᓗᐊᖕᖑᐊᕆᐊᓕᓐᓂᒃ ᑲᒪᒋᔭᑦᓴᓂᒃ. ᓂᐅ ᐳᐊᓐᔅᒍᐃᒃ ᒦᓐᓂᒥᓂᒃ, 

ᑲᑎᓯᓚᐅᔪᔪᖅ ᑭᒡᒐᑐᕐᑎᒋᔭᐅᔪᓂᒃ ᓂᐅ ᐳᐊᓐᔅᒍᐃᒃ ᓄᓇᓕᐅᑉ ᐃᓕᓐᓂᐊᕕᒻᒪᕆᖓᓂᒃ ᕿᒥᕐᕈᓂᕐᒧᑦ ᐱᒋᐅᕐᓭᓂᕐᒥᒃ 

ᐃᑲᔪᖃᑎᒌᓐᓂᑯᑦ ᐊᕐᖁᑎᒋᓗᒍ ᐱᓇᓱᐊᖃᑎᒌᓐᓂᒧᑦ ᑐᑭᓯᒪᖃᑎᒌᒍᑎᒃ (MOU). ᒍᐃᓕᐊᒻ ᐱᑐᖃᑎᖃᓕᐅᒥᔮᓲᖅ 

ᓄᓇᓕᓐᓂᒃ, ᐱᓗᐊᕐᑐᒥᒃ ᐃᑯᐊᓪᓚᑐᕐᓂᐊᑏᑦ ᐊᖓᔪᕐᖄᖏᓐᓂᒃ ᐃᑉᐱᒋᔭᐅᑦᓯᐊᕆᐊᖃᕐᓂᖏᓐᓄᑦ ᓈᒻᒪᓈᑦᓯᐊᑐᒃᑯᑦ 

ᑐᑭᒧᐊᑦᑎᑕᐅᒋᐊᖃᕐᓂᖏᓐᓄᑦ ᐱᑦᓴᑕᖃᕈᑏᑦ ᐱᒍᑦᔨᒍᑏᓪᓗ 

ᐱᓇᓱᕝᕕᒃ ᐋᕐᕿᓱᐃᔪᕕᓂᖅ ᐱᒋᐅᕐᓭᓂᕐᒧᑦ ᐱᓇᓱᐊᕐᑎᓯᒍᑎᒥᒃ ᓄᓇᕕᐅᑉ ᐃᑯᐊᓪᓚᑐᕐᓂᐊᑏᑦ ᐊᖓᔪᕐᖄᖏᓐᓂᑦ 

ᐃᑉᐱᒋᔭᖃᓗᐊᖕᖑᐊᑐᓂᒃ ᓄᑖᓂᒃ ᐃᓱᒪᑦᓴᓯᐅᕈᑎᑦᓴᓂᒃ ᖃᐅᔨᒋᐊᕐᕕᒃ ᑎᒥᐅᔪᖅ (ICO) ᑐᓴᕐᑎᓯᒍᑎᓕᕆᓂᕐᒥᒃ 

ᑐᖕᖓᕕᒋᔭᐅᔪᖅ. ᐱᒋᐅᕐᓭᓃᑦ ᐅᓪᓗᖃᕐᑎᑕᐅᔪᑦ ᕕᕗᐊᕆᒧᑦ ᒫᑦᔨᒧᓪᓗ 2025-ᖑᓕᕐᐸᑦ, ᑭᖑᓂᐊᒍᑦ ᐃᓄᓕᒫᓂᒃ 

ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᐱᓪᓗᑯᑦᑐᓕᕆᔨᖏᑦ ᑐᓂᓯᓛᕐᑐᑦ ᑲᔪᓯᔪᓂᒃ ᐅᑎᕆᐊᕐᕕᖃᕐᓂᒥᒃ ᐃᑲᔪᕐᓯᓂᕐᒧᑦ 

ᐃᑯᐊᓪᓚᑐᕐᓂᐊᑏᑦ ᐱᒍᑦᔭᐅᒍᑎᖏᓐᓄᑦ.   

ᐳᕕᕐᓂᑐᒥ ᐃᒪᕐᑕᑕᐅᓂᕐᑎᒍᑦ ᐱᓀᓗᑦᓯᓯᒪᓂᖏᑦ  

ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᑲᔪᓯᔪᒥᒃ ᑐᓴᐅᒪᖃᑎᙯᓐᓇᓲᑦ ᐱᓇᓱᕝᕕᖓᓂᒃ ᓄᓇᓕᓐᓂ ᓇᐅᓕᒫᓄᐊᖓᔪᓂᒃ 

ᐱᓇᓱᐊᕐᑏᑦ ᐊᒻᒪᓗ ᑲᕙᒫᐱᖓᓂᒃ ᐳᕕᕐᓂᑑᑉ ᐃᑉᐱᒋᔭᖃᑦᓯᐊᓂᕐᒧᑦ ᐊᓯᑦᔨᕙᓪᓕᐊᖏᓐᓇᓂᖓᓄᑦ ᐃᒥᕐᑕᓂᐅᑉ 

ᖃᓄᐃᓕᖓᐅᓯᕆᔭᖏᓐᓂᒃ. ᐃᓚᒋᔭᐅᑎᓪᓗᒍ, ᐱᓇᓱᕝᕕᒃ ᐃᓚᐅᓂᖃᓲᖅ ᑕᕐᕿᑕᒫᑦ ᓄᓇᓕᓕᒫᑦ ᑲᑎᒪᓂᖏᓐᓂᒃ 

ᐃᓚᖃᕐᓱᑎᑦ ᑯᐯᒃ ᑲᕙᒪᖓᑕ ᐱᓇᓱᑦᑎᖏᓐᓂᒃ ᐃᑉᐱᒋᔭᐅᑎᑦᓯᐊᓱᒋᑦ ᑐᓴᒐᑦᓭᑦ ᓄᑕᐅᓯᓕᕐᑎᑕᐅᖏᓐᓇᖃᑦᑕᓗᑎᑦ 

ᖃᐅᔨᑎᑦᓯᒍᑎᐅᖃᑦᑕᓗᑎᓗ. 

ᑲᓇᑕᐅᑉ ᓯᑦᔭᖓᓂᒃ ᓴᐳᓐᓂᐊᑏᑦ 

ᐊᓯᑦᔨᐸᓪᓕᐊᖏᓐᓇᑐᒥᒃ ᐃᓚᖃᕐᓂᖏᑦ ᑲᓇᑕᐅᑉ ᓯᑦᔭᖓᑕ ᓴᐳᓐᓂᐊᑎᖏᑦ (CCG) ᐊᒻᒪᓗ ᑲᓇᑕᐅᑉ ᓯᑦᔭᖓᓂᒃ 

ᓴᐳᓐᓂᐊᑏᑦ ᐃᓚᒋᔭᖏᑦ (CCGA) ᑲᔪᓯᔪᒥᒃ ᐱᕚᓪᓕᖁᑕᐅᒻᒥᔪᖅ.  

ᓴᕐᕿᑎᑦᓯᓂᑦᓴᖏᑦ ᑲᓇᑕᐅᑉ ᓯᑦᔭᖓᓂᒃ ᓴᐳᑦᔨᔨᖏᑦ ᑭᒡᒐᑐᕐᑎᖏᓐᓄᑦ ᐅᓪᓗᖃᕐᑎᑕᐅᓯᒪᔪᑦ ᑕᒃᑯᖓ ᓄᓇᓕᓕᒫᑦ 

ᑲᑎᒪᓂᖓᓄᑦ. 

ᔭᓄᐊᕆ 13-ᒥ, ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᑲᒪᔨᒻᒪᕆᖓ ᐊᒻᒪᓗ ᓴᐱᓕᕐᓯᕇᑐᓂᕐᒧᑦ ᑐᑭᒧᐊᑦᑎᓯᔨᖓ 

ᐃᓚᐅᔪᕕᓃᒃ ᓄᓇᕕᒻᒥ-ᐃᒪᕐᐱᔨᕆᔩᑦ/ᑲᓇᑕᐅᑉ ᓯᑦᔭᖓᓂ ᓴᐳᑦᔨᔨᖏᓪᓗ ᐅᑭᐅᕐᑕᑐᒥ ᐊᐅᓚᑦᓯᓂᒻᒪᕆᒻᒧᑦ ᓵᖃᕐᕕᖓᓂᒃ 

ᐃᓚᖃᕐᓗᑎᑦ ᐊᖓᔪᕐᖃᐅᑎᖏᓐᓂᒃ ᒪᑭᕝᕕᑯᑦ, ᐊᖑᕕᒐᒃᑯᑦ, ᑲᓇᑕᐅᑉ ᓯᑦᔭᖓᓂᒃ ᓴᐳᑦᔨᔨᖏᑦ, ᐊᒻᒪᓗ ᐃᖃᓪᓕᐊᓂᓕᕆᔩᑦ 

ᐃᒪᕐᐱᓕᕆᔩᓪᓗ (DFO). ᑲᑎᒪᓂᖏᓐᓂᒃ, ᐱᓇᓱᐊᕐᓂᒧᑦ ᐸᕐᓇᓯᒪᐅᑎᒃ ᐅᖃᓕᒪᒍᑕᐅᓚᐅᕐᑐᖅ ᑐᖕᖓᕕᖃᕐᓱᑎᑦ 

ᓇᓗᓀᕐᑕᐅᓯᒪᓗᐊᖕᖑᐊᑐᓂᒃ ᓯᕗᓪᓕᐸᐅᑦᔭᐅᒋᐊᓕᓐᓂᒃ, ᐃᓚᐅᑎᓪᓗᒋᑦ: 

• ᐊᑐᑦᓯᐊᑐᒥᒃ ᑐᓴᐅᖃᑎᒌᓐᓂᖅ 

• ᐃᑉᐱᓇᕐᑎᒋᐊᕐᓗᒋᑦ DFO-ᑯᑦ – CCG-ᑯᑦ ᓄᐃᑕᓂᕆᔭᖏᓐᓂᒃ ᓄᓇᕕᒻᒥ  

• ᐱᐅᓯᒋᐊᕐᓗᒍ ᕿᓚᓗᒐᕐᓂᒃ ᐊᐅᓚᑦᓯᓂᕆᔭᖓ ᓄᓇᕕᒃ 

• ᐊᑐᕐᑎᑕᐅᓕᐅᒥᓂᖏᑦ ᐃᓄᐃᑦ ᖃᐅᔨᒪᔭᑐᖃᖏᑦ ᑐᑭᑖᕆᓂᐅᔪᓂᒃ 

• ᓲᖑᓯᒋᐊᕐᓯᒪᔪᖅ ᑕᕆᐅᕐᒥ ᐅᐃᒪᓇᕐᑐᓕᕆᓂᕐᒧᑦ ᑲᒪᒍᓐᓇᓂᕆᔭᐅᔪᑦ 

• ᐱᕙᓪᓕᐊᑎᑦᓯᓂᖅ ᑕᕆᐅᓕᕆᓂᐅᑉ ᒪᑭᑕᐅᒍᑎᖏᓐᓂᒃ ᑲᒪᒋᔭᐅᒍᑎᖏᓐᓂᒃ ᐊᐅᓚᑕᐅᒍᑎᖏᓐᓂᓗ 

ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᐃᓄᓕᒫᓂᒃ ᐊᐅᓚᐅᓯᐅᕐᑏᑦ ᓄᓇᒥ ᐳᓛᕆᐊᕐᓂᖏᑦ 

ᑐᓴᕐᑎᓯᓐᓇᐅᕉᑕᕆᑎᓪᓗᒍ, ᐊᐅᓚᐅᓯᐅᕐᑎᕗᑦ ᐱᓇᓱᖃᑎᖃᑦᓯᒪᕆᓚᐅᕐᑐᑦ ᓄᓇᓖᑦ ᐃᑯᐊᓪᓚᑐᕐᓂᐊᑎᖏᑦᑕ 

ᐱᓇᓱᕝᕕᖏᓐᓂᒃ ᓄᓇᕕᒻᒥ. ᐃᑉᐱᒋᔭᖃᓗᐊᖕᖑᐊᓚᐅᕐᑐᑦ ᑐᑭᓯᒪᖃᑎᒌᓐᓂᒥᒃ ᐃᓕᒃᑯᑦ ᐃᑯᐊᓪᓚᑐᕐᓂᐊᑏᑦ ᐱᓇᓱᕝᕕᖏᑦᑕ 

ᐱᖁᑎᖏᓐᓂᒃ ᑲᒪᒋᔭᐅᒍᑎᒋᒋᐊᓕᖏᓐᓂᓗ, ᐱᔭᕇᕐᓂᖃᑦᑕᓱᑎᑦ ᐊᒥᓲᒍᓐᓇᕕᓕᒫᖏᓐᓄᑦ ᐋᕐᕿᒋᐊᕆᓃᑦ ᖃᐅᔨᓴᕐᓃᓗ 

ᐱᕕᓕᒫᖓᓄᑦ ᓄᓇᓕᓐᓄᑦ ᐅᐸᐃᓯᒪᓂᕐᒥᓄᑦ. 

ᐱᖓᓱᐃᑦ ᑕᕐᖀᑦ ᐃᓗᐊᓂ, ᐊᐅᓚᐅᓯᐅᕐᑏᑦ ᐳᓛᕆᐊᕐᓯᒪᓚᐅᕐᑐᑦ 11-ᓄᑦ 14-ᖑᒻᒪᑕ ᓄᓇᓖᑦ, ᓯᖁᒥᓯᒪᔪᕐᓂᐊᓱᑎᑦ 

ᐋᕐᕿᓱᐃᑦᓱᑎᓪᓗ ᐆᑦᑑᑎᒋᓗᒋᑦ ᖃᐳᓕᕆᐅᑎᓂᒃ ᐃᓱᐃᓪᓕᖓᔪᕐᓂᐊᓂᖅ ᓴᓗᒻᒪᓭᓂᕐᓗ, ᐅᕐᓱᕈᑎᖓᓂᒃ ᓴᓃᔦᒍᑎᖓᓂᒃ 

ᐊᓯᑦᔨᑐᐃᓂᖅ, ᐳᓪᓚᓭᑎᒥᒃ ᓯᖁᒥᓯᒪᔪᕐᓂᐊᓂᖅ, ᓯᒥᑦᑕᓲᓂᒃ ᖁᒻᒧᐊᑕᕐᑐᐊᐱᓐᓂᒃ ᖃᐅᔨᒪᒍᑎᓂᓪᓗ ᑕᐅᕐᓯᑐᐃᓂᖅ, ᐱᖁᑎᓂᒃ 

ᖃᐅᔨᓴᕐᓂᖅ, ᐊᒻᒪᓗ ᐃᑯᐊᓪᓚᑐᕐᓂᐊᑎᓂᒃ ᐱᒋᐅᕐᓭᓂᖅ ᓄᑖᓄᑦ ᓄᓇᒃᑰᔫᓄᑦ. ᐅᖃᐅᑏᓚᐅᕐᒥᔪᑦ ᐃᓪᓘᑉ 

ᐊᑦᑕᓇᕐᑐᒦᒋᐊᕐᖃᖕᖏᓂᐅᓪᓗ ᒥᑦᓵᒍᑦ ᐃᑯᐊᓪᓚᑐᕐᓂᐊᑎᒃᑯᑦ ᐃᓪᓗᖁᑎᖏᓐᓂᒃ, ᐱᔭᕇᕐᓯᒪᔪᑦ ᓴᓇᕐᕈᑎᓂᒃ ᑭᓯᑦᓯᓃᑦ, 

ᐋᕐᕿᓱᐃᓂᕐᓗ ᐃᒪᕐᐱᓕᕆᐅᑎᓂᒃ ᐱᖁᑎᓂᒃ ᐅᒥᐅᔭᕐᒥᑦ. 

ᐱᔭᐅᒻᒪᕆᓚᐅᕐᒥᔪᖅ ᑐᑭᑖᕆᒍᑎᖃᕐᓂᖅ ᐊᑐᕐᓂᖃᓪᓚᕆᑦᑐᒥᒃ ᖃᕆᑕᐅᔭᓕᕆᓂᕐᒨᓕᖓᔪᒥᑦ ᓄᑖᓄᑦ ᐃᑯᐊᓪᓚᑐᕐᓂᐊᑏᑦ 

ᓄᓇᒃᑰᔫᖏᓐᓂᒃ ᑲᖏᕐᓱᔪᐊᒥ. ᐊᐅᓚᐅᓯᐅᕐᑎᕗᑦ ᐋᕐᕿᓱᐃᓂᖃᓚᐅᕐᑐᑦ ᑎᑭᑎᑦᓯᒐᔭᕆᐊᕐᒥᓂᒃ ᓴᓇᔪᕕᓃᑦ 

ᐱᓪᓗᑯᑦᑐᓕᕆᔨᖓᓂᒃ ᓄᓇᓕᒻᒧᑦ ᐊᕐᕕᑕᖃᑎᐅᖁᑦᓱᒍ ᐱᓇᓱᖃᑎᑦᑎᓄᑦ, ᐊᒻᒪᓗ ᐋᕐᕿᑕᐅᑦᓯᐊᓚᐅᕐᒥᔪᖅ ᓄᓇᒃᑰᔫᖅ 

ᐱᒍᑦᔨᒍᓐᓇᓯᒋᐊᓪᓛᓱᒍ ᐊᑯᓂᐅᖕᖏᑐᐊᐱᒃᑯᑦ. ᑐᓂᓯᓚᐅᕐᒥᔪᑦ ᐊᒡᒐᒥᒍᑦ ᐱᒋᐅᕐᓴᔭᐅᒍᑎᓂᒃ ᓄᓇᓕᐅᑉ 

ᐃᑯᐊᓪᓚᑐᕐᓂᐊᑎᖏᓐᓄᑦ. ᑕᒪᓐᓇ ᐊᕐᖁᑎᒋᑦᓱᒍ, ᐱᔭᖃᓚᐅᕐᑐᑦ ᐃᓗᐃᑦᑐᒥᒃ ᓄᓇᒃᑰᔫᒻᒪᕇᑦ ᖃᕆᑕᐅᔭᓕᕆᐅᑎᖏᓐᓂᒃ 

ᓓᓴᓐᓯᒥᒃ, ᐱᕕᑦᓴᖃᕐᑎᓯᓚᕿᑦᓱᑎᑦ ᐊᑦᔨᐸᓱᖏᓐᓂᒃ ᑲᒪᒋᔭᑦᓴᖃᓯᔪᕕᓂᐅᑉᐸᑦ ᑲᒪᒋᔭᐅᒍᓐᓇᕕᖃᓕᕋᔭᕐᑐᑦ ᐃᓗᐊᒍᑦ 

ᓯᕗᓂᑦᑎᓂᒃ. ᑕᒪᑦᓱᒪᐅᑉ ᑲᔪᓯᑦᓯᐊᓂᕆᓚᐅᕐᑕᖓ ᐱᔭᐅᓚᕿᓚᐅᕐᑐᖅ ᓲᖑᔪᑦᓯᐊᒥᒃ ᐃᑲᔪᕐᑎᒌᓐᓂᕆᓚᐅᕐᑕᖏᓐᓄᑦ 

ᓂᐅᕕᐊᑦᓴᖃᕐᕖᑦ ᐊᒻᒪᓗ ᐱᓇᓱᕝᕕᒪᕆᓐᓂᒃ ᐱᓇᓱᖃᑎᒋᔭᐅᔪᑦ. 

ᐃᓚᖏᑦ ᓄᑖᑦ ᓄᓇᒃᑰᔫᑦ ᐋᕐᕿᓱᕐᑕᐅᒋᐊᖃᖏᓐᓈᑐᑦ ᐊᒻᒪᓗ ᐃᓱᓕᕝᕕᓴᖏᑦ ᐱᓇᓱᐊᕐᑕᐅᓗᑎᑦ, ᑲᒪᒋᔭᐅᔪᑦ 

ᑐᕃᓐᓇᕕᒋᓯᒪᑦᓱᒋᑦ ᓴᓇᔪᕕᓃᑦ, ᐊᒻᒪᓗ ᓯᖁᒥᑦᑌᓕᒪᓂᕐᒧᑦ ᐱᓇᓱᐊᕐᓂᖅ ᐱᕙᓪᓕᐊᔭᐅᓂᖃᕐᒥᔪᖅ. 

ᐃᑯᐊᓪᓚᑌᓕᒪᑎᑦᓯᓂᖅ ᐊᒻᒪᓗ ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᓱᖃᑦᓯᑎᑦᓯᓃᑦ 

ᑖᓂᐊᓪ ᐳᐁᓚᐅᑦ, ᐱᓇᓱᑦᑎᑖᕆᕐᖃᒥᕗᑦ ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᐊᒻᒪᓗ ᐃᑯᐊᓪᓚᑌᓕᒪᓂᕐᒥᒃ 

ᐅᖑᒪᑦᓯᓂᒃᑯᑦ ᐱᓪᓗᑯᑦᑐᓕᕆᔨ, ᐱᔭᕇᕐᑐᕕᓂᖅ ᐱᓇᓱᑦᑎᑖᕐᖃᒥᓕᕆᓂᐅᑉ ᐱᓇᓱᐊᕐᑕᐅᒍᑎᖏᓐᓂᒃ, 

ᖃᐅᔨᓴᕐᓂᖃᕙᓪᓕᐊᓱᓂ ᐱᓇᓱᕝᕕᐅᑉ ᓴᓇᕐᕈᑎᖏᓐᓂᒃ ᑐᖕᖓᕕᖏᓐᓂᓗ ᐆᑦᑑᑎᒋᓗᒋᑦ ICO ᐊᒻᒪᓗ ᐊᓪᓚᓯᒪᔪᐃᑦ 

ᐃᓚᐅᑎᓪᓗᒋᑦ 2024 ᐊᕐᕌᒍᑕᒫᑦ ᑭᓯᑦᓯᒍᑎᓕᕆᓂᕐᒥᒃ ᑐᓴᕐᑎᓯᒍᑎᖓ, ᑲᕙᒫᐱᒃᑯᑦ ᐱᖁᔮᐱᖏᓐᓂᒃ ᐊᒻᒪᓗ ᑲᑎᕕᒃ 

ᐃᑯᐊᓪᓚᑌᓕᒪᓂᕐᒧᑦ ᐸᕐᓇᓯᒪᐅᑎᒃ. 

ᑖᓂᐊᓪ ᐱᓇᓱᐊᓚᐅᕐᑐᖅ ᐊᒥᓱᒐᓛᓂᒃ ᐸᕐᓇᓯᒪᐅᑎᓕᕆᓂᕐᒥᒃ ᐱᕙᓪᓕᐊᔭᐅᔪᓂᓪᓗ ᐱᔭᑦᓴᓂᒃ, ᐃᓚᐅᑎᓪᓗᒋᑦ 

ᐱᒋᐊᖕᖓᐅᑎᓕᐅᕐᑕᐅᓂᖏᑦ 2026-ᒥ ᑕᕐᕿᑕᒫᑦ ᐃᑯᐊᓪᓚᑌᓕᒪᓂᕐᒧᑦ ᐅᖑᒪᑦᓯᓂᕐᒥᒃ ᑐᓴᐅᒪᖃᑎᒌᓐᓂᒧᑦ 

ᐸᕐᓇᓯᒪᐅᑎᖓᓂᒃ, ᐊᑐᐃᓐᓇᕈᕐᑎᕆᑦᓱᓂ ᐱᓇᓱᑦᑎᑖᕐᖃᒥᓕᕆᓂᕐᒥᒃ ᐊᒻᒪᓗ ᐱᒋᐅᕐᓭᓂᕐᒧᑦ ᑐᖕᖓᕕᑦᓴᓕᕆᓂᕐᒥᒃ 

ᐃᓄᓕᒫᓄᑦ ᐊᑦᑕᓇᕐᑐᒦᒍᐊᖃᖕᖑᓂᖏᓐᓄᑦ ᐊᒻᒪᓗ ᐃᑯᓪᓚᑌᓕᒪᓂᕐᒧᑦ ᐅᖑᒪᑦᓯᓂᕐᒥᒃ ᐱᓪᓗᑯᑦᑐᓕᕆᔨᒥᒃ, ᐊᒻᒪᓗ 

ᓇᓗᓀᔦᓂᖅ ᑕᑯᓐᓇᑕᐅᒐᔭᕐᑐᒥᑦ ᐃᑯᓪᓚᑌᓕᒪᓂᕐᒧᑦ ᐅᖑᒪᑦᓯᓂᕐᒥᒃ ᓄᓇᕕᒻᒥ. ᓴᓇᓐᓂᒥᔪᖅ ᓇᓗᓀᔦᑎᓂᒃ, 

ᐱᓇᓱᐊᕐᑐᕕᓂᖅ ᑲᑎᕐᓱᐊᕕᓂᕐᓂᒃ ICO-ᑯᓂ, ᐊᒻᒪᓗ ᐱᒋᐊᕐᑎᓯᑦᓱᓂ ᐱᕙᓪᓕᐊᑎᑦᓯᓂᕐᒥᒃ ICO-ᑯᑦ ᐱᒋᐅᕐᓭᓂᕐᒧᑦ 

ᐸᕐᓇᓯᒪᐅᑎᒥᒃ ᐃᑯᐊᓪᓚᑐᕐᓂᐊᑏᑦ ᐊᖓᔪᕐᖄᖏᓐᓄᑦ. ᐊᑐᐃᓐᓇᕈᕐᑎᕆᔪᕕᓂᖅ 2025-ᒥ ᑭᓯᑦᓯᓕᕆᐅᑏᑦ 

ᑐᓴᕐᑎᓯᐅᑎᖓᓂᒃ ᐊᒻᒪᓗ ᐱᒋᐊᕐᓯᒪᑦᓱᓂ ᐱᓇᓱᐊᕐᓂᒥᒃ ᐊᕐᕌᒍᑕᒫᑦ ᑯᐯᒃ ᐊᒻᒪᓗ ᑲᕙᒫᐱᒃᑯᑦ ᐱᓇᓱᐊᕐᑕᕕᓂᖏᓐᓂᒃ 

ᑐᓴᕐᑎᓯᒍᑎᓂᒃ. ᐊᕗᖓᒋᐊᓪᓚᖅ, ᐱᔪᕕᓂᐅᒻᒥᔪᖅ ᑲᓇᑕᒥ ᐃᑯᐊᓪᓚᑌᓕᒪᓂᕐᒥᒃ ᓴᐳᑦᔨᓂᖅᒥᒃ ᑲᑐᑦᔨᖃᑎᒌᑦ (NFPA) 

ᐃᓚᒋᔭᐅᒍᑎᒥᒃ, ᐊᒻᒪᓗ ᐅᖃᓕᒪᒍᑎᖃᕐᓱᓂ ᐊᒥᓱᒐᓛᓂ ICO-ᑯᓄᑦ ᐃᓕᖓᔪᓂᒃ ᑲᒪᒋᔭᑦᓴᓂᒃ, ᐃᓚᐅᑎᓪᓗᒋᑦ ᑐᓴᕐᑎᓯᒍᑏᑦ 

ᐊᐅᓚᒍᓯᖏᓐᓄᑦ ᐱᕕᑦᓴᖃᕐᑎᓯᓃᑦ, ᖃᐅᔨᓴᕐᓂᖅ ᑐᓴᕐᑎᓯᒍᑏᑦ ᐋᕐᕿᓱᕐᓯᒪᐅᑎᖏᓐᓂᒃ, ᐊᒻᒪᓗ ᐱᒋᐅᕐᓭᓂᖃᕐᑎᓯᓃᑦ 

ᐸᕐᓇᓯᒪᐅᑎᖏᓐᓂᒃ. 

ᐊᐅᓚᑦᓯᓂᓕᕆᓂᒃᑯᑦ, ᑖᓂᐊᓪ ᐃᓚᐅᓚᐅᕐᑐᖅ ᐊᒥᓱᐃᓂᖅ ᑲᑎᓯᓂᒃᑯᑦ ᐱᓇᓱᕝᕖᑦ ᐱᓇᓱᑦᑎᖏᓐᓂᒃ ᐱᓇᓱᖃᑎᖏᓐᓂᓗ. 

ᐊᒻᒪᓗ ᐊᑑᑎᔭᐅᑎᑦᓯᓱᓂ ᐊᓂᓵᕋᓱᐊᕐᓂᒥᒃ ᐱᒋᐅᕐᓴᑎᑦᓯᓂᖃᕐᓱᓂ KRG-ᑯᑦ ᐊᓪᓚᕕᖏᓐᓂᒃ ᑰᑦᔪᐊᒥ. ᐊᒻᒪᓗ 

ᓇᐅᑦᓯᑐᐃᓐᖃᕐᓂᒥᔪᖅ ᐃᓪᓗᖁᑎᖏᓐᓂᒃ ᑰᑦᔪᐊᒥ ᑲᖏᕐᓱᐊᓗᑦᔪᐊᒥᓗ ᓄᓇᓕᐅᑉ ᐃᑯᐊᓪᓚᑐᕐᓂᐊᑎᖏᑦ ᐃᓚᒋᑦᓱᒋᑦ, 

ᖃᐅᔨᓴᕐᓱᑎᑦ ᐊᑐᕐᑎᑕᐅᓂᓕᓐᓂᒃ ᓇᓗᓀᒃᑯᑕᓂᒃ ᐊᑐᕐᑕᐅᑎᑕᐅᔪᑐᖃᕐᓂᓗ, ᐋᕐᕿᓱᒋᐊᕐᓱᒋᑦ 

ᑐᓴᕐᑎᓯᐅᑎᓕᕆᓂᕆᓲᖏᑦ ᐃᕗᔨᕕᐅᑉ ᐃᑯᐊᓪᓚᑐᕐᓂᐊᕕᖓᑕ ᐱᓇᓱᕝᕕᖓ, ᐊᒻᒪᓗ ᐃᑲᔪᕐᓯᔪᕕᓂᐅᑦᓱᓂ ᐱᓇᓱᕝᕖᑦ 

ᓇᓗᓀᔦᓂᕐᒧᑦ ᐋᕐᕿᓱᕐᓯᒪᐅᑎᓕᕆᐅᑎᖏᓐᓂᒃ. ᐸᕐᓇᕈᑎᖃᓚᐅᕐᒥᔪᖅ ᐃᑯᐊᓪᓚᑌᓕᒪᓂᕐᒧᑦ ᓇᐅᑦᓯᑐᐃᓂᖃᕐᓂᒥᒃ 

ᒫᓐᓇᐅᔪᖅ ᙯᔪᓄᓪᓗ ᐱᓇᓱᐊᕐᓇᐅᓛᕐᑐᓄᑦ, ᐱᓇᓱᐊᖃᑎᖃᕐᓱᓂᓪᓗ ᑐᓴᐅᒪᖃᑎᒌᓐᓂᓕᕆᓂᕐᒥᒃ ᐱᓇᓱᕝᕕᖓᓂᒃ 

ᓄᐃᑦᓯᓂᕐᒧᑦ ᐊᑦᑕᓇᕐᑐᒦᑦᑌᓕᓂᕐᒧᑦ ᐅᖃᐅᓯᑦᓴᖃᕈᑎᓂᒃ ᐃᓅᖃᑎᒌᑦ ᑐᓴᐅᒪᖃᑎᒌᒍᑎᖏᒍᑦ, ᐊᒻᒪᓗ 

ᐱᕙᓪᓕᐊᕆᐊᓪᓛᓱᒋᑦ ᐱᒋᐅᕐᓭᓂᕐᒧᑦ ᑕᑕᕐᓴᒐᐅᔪᑦ ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᐃᓄᓕᒫᓂᑦ 

ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᐊᒻᒪᓗ ᐃᑯᐊᓪᓚᑌᓕᒪᓂᕐᒧᑦ ᐅᖑᒪᑦᓯᓂᕐᒥᒃ ᐱᓪᓗᑯᑦᑐᓕᕆᔨᐅᑉ ᖃᓄᐃᓘᕐᑎᐅᓂᖓ. 

ᕿᓂᕐᓂᖅ ᐊᓐᓇᑐᐃᓂᕐᓗ 

ᐱᓇᓱᕝᕕᒃ ᑲᑎᓯᓚᐅᔪᔪᑦ ᔭᓄᐊᕆᐅᑎᓪᓗᒍ ᓄᓇᕕᒃ ᐳᓖᓯᒃᑯᖏᓐᓂᒃ, ᑯᐯᒃᑯᑦ ᐳᓖᓯᖏᓐᓂᒃ MSP-ᑯᓂᓪᓗ, 

ᐋᓐᓂᐊᓯᐅᕐᑎᒪᕆᒃ ᐱᑕ ᑭᒃᑯᑦ ᓴᕐᕿᑎᓯᓚᐅᕐᑐᖅ ᖃᐅᔨᒍᑎᐅᓯᒪᓚᐅᕐᑐᓂᒃ ᐱᖓᓱᓂᒃ ᐃᑦᓯᕙᖃᑎᒌᑐᑦ 

ᐃᓱᒪᑦᓴᓯᐅᖃᑎᒌᒍᑎᕕᓂᕐᓂᒃ, ᐊᒻᒪᓗ ᖃᐅᔨᓴᕐᓂᒥ ᐊᒻᒪᓗ ᖃᐅᔨᒪᔪᓪᓚᕆᐅᑦᓱᓂ ᕿᓂᕐᓂᓅᓕᖓᔪᓂᒃ 

ᐊᓐᓇᑐᐃᓂᕐᓅᓕᖓᔪᓂᓪᓗ ᓄᓇᕕᒻᒥ. ᐅᑎᕆᐊᕐᕕᖃᕐᓂᒧᑦ ᑲᑎᒪᓃᑦ ᐅᓪᓗᓴᖃᕐᑎᑕᐅᔪᑦ ᐱᓇᓱᐊᕈᓯᕐᓄᑦ ᐱᖓᓱᓄᑦ.  

ᐃᓘᓐᓈᒍᑦ ᑐᓴᒐᑦᓭᑦ  

ᑐᖓᓕᕆᔭᖓ ᐅᖃᓕᒪᒍᑎᓄᑦ ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᐱᓇᓱᐊᕈᓯᖅ ᐅᓪᓗᓴᖃᕐᑎᑕᐅᔪᖅ ᒣ 2026. 

ᐊᑐᐃᓐᓇᕈᕐᑎᕆᓃᑦ ᒫᓐᓇᐅᑎᓪᓗᒍ ᐱᓇᓱᐊᕐᑕᐅᔪᑦ ᑲᑐᑦᔨᖃᑎᒌᒍᑕᐅᑦᓱᑎᑦ ᐱᓇᓱᕝᕕᖓᓄᑦ 

ᑐᓴᐅᒪᖃᑎᒌᓐᓂᓕᕆᓂᐅᑉ. ᐃᓚᐅᑦᓯᐊᓂᖏᑦ ᐱᓯᒪᔪᑦ ᑲᕙᒫᐱᒃᑯᓂᑦ ᐊᒻᒪᓗ ᖃᓄᕐᑑᓂᕐᒧᑦ ᐱᓇᓱᐊᖃᑎᒌᑦᑐᑦ 

ᐱᕕᑦᓴᖃᕐᑎᓯᑦᓯᐊᕈᓐᓇᓚᖓᔪᑦ ᐱᓂᐊᕐᓂᕆᔭᐅᔫᑉ ᑲᔪᓯᑦᓯᐊᕈᓐᓇᓂᖓᓄᑦ. 

ᓄᓇᕕᒻᒥ ᓄᓇᓕᓕᒫᑦ ᐅᐃᒪᓇᕐᑐᓕᕆᓂᕐᒥᑦ ᐊᑐᐃᓐᓇᕈᕐᑎᕆᓂᕐᒧᑦ ᐅᖃᐅᑦᔪᐃᒋᐊᕐᓂᒥᒃ ᑲᑎᒪᔩᑦ 

ᐃᑦᓯᕙᖃᑎᒌᒋᐊᖕᖓᓂᖏᑦ ᓄᓇᕕᒻᒥ ᓄᓇᓕᓕᒫᑦ ᐅᐃᒪᓇᕐᑐᓕᕆᓂᕐᒥᑦ ᐊᑐᐃᓐᓇᕈᕐᑎᕆᓂᕐᒧᑦ ᐅᖃᐅᑦᔪᐃᒋᐊᕐᓂᒥᒃ 

ᑲᑎᒪᔩᑦ (NREPAC) ᐊᑑᑎᔭᐅᓚᐅᕐᑐᖅ ᕕᕗᐊᕆ 11-ᒥ ᑲᑎᑦᑕᕕᒻᒥ ᑰᑦᔪᐊᒥ. 

NREPAC-ᑯᑦ ᐊᑐᓕᕐᑎᑕᐅᓚᐅᕐᑐᖅ ᓄᓇᓕᓕᒫᑦ ᑲᑎᒪᔨᖏᑦᑕ ᑐᑭᑖᕈᑎᖓᒍᑦ ᓅᕕᒻᐱᕆ 2019-ᒥ. ᑎᓕᔭᐅᒪᒍᑎᖓ 

ᐅᖃᐅᑦᔪᐃᒋᐊᕆᐊᖃᕐᓂᖅ KRG-ᑯᓂᑦ ᓯᑕᒪᓂᒃ ᓇᐸᔪᓂᒃ ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ: ᐅᖑᒪᑦᓯᓂᖅ, 

ᐊᑐᐃᓐᓇᐅᓂᖅ, ᑲᒪᒋᔭᖃᕐᓂᖅ ᖃᓄᐃᒍᓐᓀᕙᓪᓕᐊᓂᕐᓗ. NREPAC-ᑯᑦ ᑲᑎᑦᑎᓯᓂᖃᓲᑦ ᐳᕐᑐᓂᕐᐹᒥ ᐊᐅᓚᑦᓯᓂᓕᕆᓂᕐᒥᑦ 

ᐊᖓᔪᕐᖄᕆᔭᐅᔪᓂᒃ ᐱᓯᒪᔪᓂᒃ ᓄᓇᕕᐅᑉ ᑎᒥᖁᑎᖏᓐᓂᒃ ᐱᓇᓱᕝᕕᖏᓐᓂᓗ, ᐃᓘᓐᓇᑎᒃ ᑎᒍᒥᐊᕐᑐᑦ ᐱᒻᒪᕆᐅᔪᓂᒃ 

ᑲᒪᒋᔭᑦᓴᓂᒃ ᓄᓇᓕᓕᒫᑎᒍᑦ ᐊᒻᒪᓗ ᑲᕙᒫᐱᒃᑯᑎᒍᑦ. ᐃᑦᓯᕙᐅᑕᖃᕐᕕᐅᔪᑦ ᑐᑭᒧᐊᑦᑎᑕᐅᑦᓱᑎᓪᓗ ᓄᓇᓕᓕᒫᑦ 

ᐅᐃᓚᓇᕐᑐᓕᕆᓂᕐᒥᒃ ᑐᑭᒧᐊᑦᑎᓯᔨᖓᓄᑦ (REC), ᑎᒃᑯᐊᑕᐅᓯᒪᔪᑦ ᓄᓇᓕᓕᒫᑦ ᑲᑎᒪᔨᖏᓐᓄᑦ, ᑭᒡᒐᑐᕐᑕᐅᓱᑎᑦ 

ᑲᒪᔨᒻᒪᕆᒻᒧᑦ, ᐅᔮᓐ ᐴᓪᔅ. ᑐᑭᒧᐊᑦᑎᓯᖃᑕᐅᔪᖅ ᑯᕆᒃ ᓕᓐᑲᐅᑦ, ᑲᒪᔨᒻᒪᕆᒃ ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ. 

NREPAC-ᑯᑦ ᐃᓚᖓᓂᒃ ᐋᕐᕿᓱᕐᓯᒣᖃᑕᐅᔪᖅ ᓄᓇᕕᒻᒥ ᐅᐃᒪᓇᕐᑐᓕᕆᓂᕐᒥᒃ ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ 

ᐋᕐᕿᓱᕐᓯᒪᓂᖓᓂᒃ, ᐃᓚᒋᔭᐅᓪᓚᕆᑦᑐᖅ ᐊᐅᓚᑦᓯᓂᕐᒧᑦ ᐱᒻᒪᕆᓐᓂᒃ ᓱᒃᑯᒪᕆᑦᑐᕕᓂᕐᓂᒃ. 

ᐅᖓᑖᓅᕐᑐᑦ 30 ᑎᒥᐅᔪᑦ ᐁᓯᒪᔪᕕᓃᑦ ᐱᒋᐊᖕᖓᐅᑎᖓᓂᒃ NREPAC-ᑯᑦ ᑐᑭᒧᐊᑦᑎᓯᓂᕐᒧᑦ ᑲᑎᒪᓂᖓᓂᒃ, ᑭᒡᒐᑐᕐᓱᑎᑦ 

ᓄᓇᓕᓕᒫᑦ ᑎᒥᖁᑎᖏᓐᓂᒃ, ᑲᕙᒪᑐᖃᒃᑯᑦ ᑯᐯᒃᓗ ᑲᕙᒪᖓᓂᒃ, ᐃᓚᖃᕐᓱᑎᑦ ᓇᒻᒥᓂᕆᔭᐅᔪᓂᒃ ᐊᓯᖏᓐᓂᓗ ᐃᓄᓕᒫᓄᑦ 

ᑎᒥᖁᑎᒋᔭᐅᔪᓂᒃ. ᐊᒥᓲᓂᕐᓭᑦ ᑎᒥᐅᔪᑦ ᐃᓚᐅᔪᕕᓃᑦ ᐁᓯᒪᑦᓱᑎᑦ ᐅᕝᕙᓘᓐᓃᑦ ᖃᕆᑕᐅᔭᒃᑰᓱᑎᑦ, ᓇᓗᓀᕐᓯᒍᑎᐅᑦᓱᓂ 

ᐳᕐᑐᔪᒥᒃ ᑐᓂᓯᒪᓂᕐᒥᒃ ᐊᐅᓚᒍᓐᓇᓂᖓᓄᑦ NREPAC-ᑯᑦ. ᑲᑎᒪᓂᖅ ᐊᐅᓚᑦᓯᓂᖃᓚᐅᕐᑐᖅ ᐅᖃᓕᒪᖃᑎᒌᑦᓯᐊᓂᕐᓂᒃ 

KRG-ᑯᑦ ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᓂᕐᒧᑦ ᐋᕐᕿᓱᕐᓯᒪᓂᖓᓂᒃ, NREPAC-ᑯᑦ ᐅᖃᐅᓯᕐᑕᖏᓐᓂᒃ ᖃᐅᔨᒋᐊᕐᕕᓂᒃ 

ᐊᒻᒪᓗ ᓴᐱᓕᕐᓯᕇᑦᑑᓂᕐᒧᑦ ᐱᓇᓱᐊᒐᑦᓴᖅ. ᓯᕗᒧᐊᕐᓱᑕ, NREPAC-ᑯᑦ ᐃᓚᐅᔪᖁᑎᖏᑦ ᑲᑎᓛᑐᐃᑦ ᐊᑕᐅᓯᐊᕐᓗᑎᑦ 

ᓵᖕᖓᐅᑎᓗᑎᑦ ᒪᕐᕈᕕᓪᓗᑎᑦ ᖃᕆᑕᐅᔭᒃᑯᑦ ᐊᕐᕌᒍᑕᒫᑦ. 

ᓄᓇᕕᒃ ᐅᐃᒪᓇᕐᑐᓕᕆᓂᕐᒥᒃ ᐊᐅᓚᑦᓯᓂᕐᒧᑦ ᐱᒍᓐᓇᓃᑦ  

ᐱᓇᓱᕝᕕᒃ ᐋᕐᕿᓱᐃᓂᓕᒃ ᓄᑖᒥᒃ ᐱᓇᓱᒍᓯᕐᒥᒃ ᐅᐃᒪᓇᕐᑐᓕᕆᓂᐅᑉ ᐊᐅᓚᑕᐅᓂᖓᓂᒃ ᓄᓇᕕᒻᒥᒃ ᓄᐃᑕᐅᓂᖓᓄᑦ 

ᓄᓇᕕᒻᒥ ᐅᐃᒪᓇᕐᑐᓕᕆᓂᕐᒥᒃ ᐊᐅᓚᑦᓯᓂᕐᒧᑦ ᐱᒍᓐᓇᓃᑦ (NEMS), ᐃᓄᓐᓄᑦ ᐃᓗᕐᖁᓯᖓᓂᒃ-ᑐᖕᖓᕕᓕᒃ 

ᐱᓇᓱᐊᒍᓯᕐᒥᒃ ᑐᖕᖓᕕᖃᕐᓱᓂ ᓯᑕᒪᓂᒃ ᓇᐸᔪᓂᒃ: 

• ᐱᕙᓪᓕᐊᑎᑦᓯᓂᖅ ᓱᒃᑯᓇᕐᑐᑰᕐᓯᒪᔪᓂᒃ ᐊᐅᓚᑦᓯᓂᕐᒧᑦ ᐱᒍᓐᓇᓂᐅᔪᓂᒃ 

• ᖃᐅᔨᖃᑎᒌᓐᓂᖅ ᖃᐅᔨᒪᔭᕐᒥᓂᒃ ᐊᑦᑕᓇᕐᑐᓕᓂᓂᕐᒥᒃ ᐊᐅᓚᑦᓯᒍᑎᖏᓐᓂᒃ  

• ᓇᒻᒥᓂᖃᕐᓂᖅ ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᓄᑦ ᐃᓱᒪᒋᔭᐅᒍᓯᖏᓐᓂᒃ ᐊᐅᓚᒍᓯᖏᓐᓂᓗ 

• ᐃᓕᑕᕆᔭᐅᒍᑎᑦᓴᓕᐅᕐᓂᖅ ᐱᒋᐊᕐᓴᑎᑦᓯᒍᑎᒥᒃ ᐱᓇᓱᐊᕐᑎᓯᓂᒃᑯᑦ ᐃᓄᓕᒫᓂ ᐊᑦᑕᓀᑦᑐᒦᑦᑎᓯᓂᕐᓄᑦ 

ᑐᕐᖃᑕᕐᕕᖓᓄᑦ 

ᐱᓇᓱᐊᕐᑎᓯᒍᑎ ᐋᕐᕿᓱᕐᑕᐅᓯᒪᓚᖓᔪᖅ ᓄᐃᑕᑎᑦᓯᓗᓂ ᐃᓕᕐᕈᓯᕐᒥᑦ, ᐅᖃᐅᓯᕐᒥᒃ ᐊᒻᒪᓗ ᓄᓇᓖᑦ 

ᖃᓄᐃᓕᖓᐅᓯᕆᓪᓚᕆᑦᑕᖏᓐᓂᒃ. ᐱᓇᓱᖃᑎᒌᑦᑐᑦ ᐊᕕᑦᑐᓯᒪᓚᖓᔪᑦ ᐱᖓᓱᐊᓕᖓᓗᑎᑦ: ᑕᓯᐅᔭᕐᔪᐊᖅ, ᐃᑭᒐᓴᕐᔪᐊᖅ 

ᐅᖓᕙᓪᓗ ᐃᓕᒃᑯᑦ ᐃᓚᐅᑎᓪᓗᒋᑦ ᑭᒡᒐᑐᕐᑎᖏᑦ ᓯᑕᒪᐅᓈᕐᑎᓗᑎᑦ ᑕᓪᓕᒪᐅᓈᕐᑎᓗᑎᓪᓘᓃᑦ ᓄᓇᓕᓐᓂ ᐱᓯᒪᓂᖏᑦ. 

NEMS-ᑯᑦ ᑐᑭᒧᐊᑦᑎᓯᓂᕐᒧᑦ ᑲᑎᒪᔩᑦ ᓯᕗᓪᓕᐹᒥ ᑲᑎᒪᔪᕕᓃᑦ ᔭᓄᐊᕆ 7-ᒥ, ᐱᒋᐊᕐᑎᓯᒋᐊᖕᖓᓱᑎᑦ ᐸᕐᓇᓂᐅᑉ 

ᐊᐅᓚᑕᐅᓂᖏᓐᓄᑦ ᓯᕗᓪᓕᐹᖏᓐᓄᑦ NEMS-ᑯᑦ ᐅᖓᕙᒥ. ᐃᑲᔪᖃᑎᒌᑦᓱᑎᑦ ᖃᓄᕐᑑᖃᑎᒌᓐᓂᒥᒃ ᑲᑐᑦᔨᖃᑎᒌᑦᑐᓄᑦ, 

ᐱᓇᓱᕝᕕᒃ ᑐᑭᒧᐊᑦᑎᓯᔪᖅ ᐱᓇᓱᐊᕐᑎᓯᒍᑎᒥᒃ ᑎᑭᒋᐊᕕᑦᑐᒧᑦ ᒪᕐᕉᓂᒃ ᐅᓪᓘᓗ ᕿᑎᕐᖃᖓᓂᒃ ᑲᑎᒪᓂᑦᓴᒥᒃ. ᒪᕐᕉᒃ 

ᑭᒡᒐᑐᕐᑏᑦ ᐃᓕᒃᑯᑦ ᑲᕙᒫᐱᒃᑯᓂ ᐱᓯᒪᔪᑦ ᐅᖓᕙᒻᒥ ᙯᖁᔭᐅᓯᒪᓛᕐᑐᑦ ᐃᓚᐅᖁᔭᐅᓗᑎᑦ ᑖᑦᓱᒧᖓ ᐱᓂᐊᕐᓂᕆᔭᐅᔪᒧᑦ, 

ᐅᓪᓗᖃᕐᑎᑕᐅᔪᖅ ᐁᕆᓕ 2026-ᒥ. ᙯᖁᔨᒍᑏᑦ ᓂᕆᐅᒋᔭᐅᔪᑦ ᐊᐅᓪᓚᑎᑕᐅᓂᑦᓴᖏᑦ ᐱᓇᓱᐊᕈᓯᕐᓂᒃ ᙯᔪᓂᒃ.   

ᓴᐱᓕᕐᓯᕇᑦᑑᓂᕐᒧᑦ ᐸᕐᓇᓯᒪᐅᑎᖓᑕ ᐱᓇᓱᐊᕐᑕᐅᓂᖓ 

ᑏᓯᒻᐱᕆᐅᑎᓪᓗᒍ, ᓴᐱᓕᕐᓯᕇᑦᑑᓂᕐᒧᑦ ᐸᕐᓇᓂᕐᒧᑦ ᑐᑭᒧᐊᑦᑎᓯᔨ ᑲᑎᓯᔪᕕᓂᖅ KRG-ᑯᑦ ᐱᓇᓱᕝᕕᖏᑦᑕ ᑲᒪᔨᒻᒪᕆᖏᓐᓂᒃ 

ᖃᐅᔨᑎᑦᓯᒋᐊᖕᖓᓗᓂ ᓴᐱᓕᕐᓯᕇᑦᑑᓂᕐᒧᑦ ᐸᕐᓇᓯᒪᐅᑎᖓᑕ ᐱᓇᓱᐊᕐᑕᐅᓂᖓ.  

ᓴᐱᓕᕐᓯᕇᑦᑑᓂᕐᒧᑦ ᐸᕐᓇᓂᕐᒧᑦ ᑐᑭᒧᐊᑦᑎᓯᔨ ᐁᓯᒪᓐᓂᒥᔪᖅ ArcticNet ᐊᕐᕌᒍᑕᒫᑦ ᖃᐅᔨᓴᕐᓂᓕᕆᓂᕐᒧᑦ ᑲᑎᒪᓂᖓᓂᒃ 

ᐱᒋᐊᕐᓱᒍ ᑏᓯᒻᐱᕆ 15-18 ᑳᓪᑯᔨᒥ. ᑖᓐᓇ ᑲᑎᒪᓂᒻᒪᕆᒃ ᑐᓂᓯᔪᕕᓂᖅ ᐱᕕᑦᓴᖃᕐᑎᓯᓂᕐᒥᒃ ᐃᓕᑦᓯᒍᓐᓇᓂᕐᒥᒃ 

ᖃᐅᔨᓴᕐᓕᓂᕆᓂᐅᑉ ᐱᓇᓱᐊᕐᑕᐅᓂᖓᓂᒃ ᐱᓇᓱᐊᕐᑕᐅᓂᖃᕐᑎᓗᒍ ᐃᓄᐃᑦ ᓄᓇᖓᓂ, ᐊᒻᒪᓗ ᓴᓇᓂᕐᒧᑦ 

ᐱᑐᑦᓯᒪᖃᑎᒌᓐᓂᓂᒃ ᐱᓇᓱᐊᕈᑕᐅᔪᓂᒃ ᐊᑑᑎᓕᓐᓂᒃ ᓄᓇᕕᒻᒧᑦ. 

ᓴᐱᓕᕐᓯᕇᑦᑑᓂᕐᒧᑦ ᐸᕐᓇᓂᖅ ᓴᕐᕿᑎᑕᐅᔪᕕᓂᖅ NREPAC-ᑯᓄᑦ ᕕᕗᐊᕆ 11-ᖑᑎᓪᓗᒍ, ᐃᓚᐅᑎᓪᓗᒍ 

ᕿᒥᕐᕈᔭᐅᓂᖓ ᐊᑦᑕᓇᕐᑐᓂᒃ ᐊᐅᓚᑦᓯᓃᑦ ᐱᓇᓱᐊᕐᑕᐅᒍᓯᖏᓐᓂᒃ, ᐱᓇᓱᐊᕆᐊᓕᖏᑦ ᐋᕐᕿᓱᐃᓂᕐᒧᑦ 

ᓴᐱᓕᕐᓯᕇᑦᑑᓂᕐᒧᑦ ᐊᒻᒪᓗ ᐊᑦᑕᓇᕐᑐᓂᒃ ᐊᐅᓚᑦᓯᓂᕐᒧᑦ ᑲᑎᒪᔨᓂᒃ. NREPAC-ᑯᑦ ᐃᓚᐅᔫᔪᖏᑦ ᑎᒃᑯᐊᓯᓛᕐᑐᑦ 

ᐱᓪᓗᑯᑦᑐᓕᕆᓂᕐᒥᒃ ᑭᒡᒐᑐᕐᑎᓴᓂᒃ ᐃᑦᔨᕙᖃᑕᐅᒐᔭᕐᑐᒥᒃ ᑕᒃᑯᓂᖓ ᑲᑎᒪᔨᐅᔪᓂᒃ.  

 

 

 

 

 

 

 

 

 

ᑕᑯᓗᒋᑦ ᐊᓪᓚᓯᒪᔪᑦ ᐱᒍᑦᔨᕕᐅᑉ ᐱᓇᓱᑦᑎᖏᑦ - ᐃᓚᒋᐊᒍᑎ ᐊ - ᖁᑉᐹᓃᑦᑐᑦ  

ᐅᐃᒍᖅ A - ᐱᓇᓱᑦᑏᑦ 

ᑯᔦᒃ ᓕᖕᑲ, ᑲᒪᔨᒻᒪᕆ, ᑰᑦᔪᐊᖅ 

ᐅᖄᒍᑎᖓ 819-964-2961, ext. 2312, ᖃᕆᑕᐅᔭᖓ: clingard@krg.ca  

 

ᐳᕆᑦᔨ ᐸᕋᑎ, ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᓂᒃ ᐊᐅᓚᑦᓯᕕᒻᒥᒃ ᑲᔪᓯᑎᑦᓯᔨ, ᑰᑦᔪᐊᖅ 

ᐅᖄᒍᑎᖓ 819-964-2961, ext. 2398, ᖃᕆᑕᐅᔭᖓ: bparadis@krg.ca  

 

ᑲᒥᐅᓪ ᓕ ᑳᓪ-ᐸᐃᓐ, ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᓄᑦ ᑐᑭᒧᐊᑦᑎᓯᔨ - ᓴᐱᓕᕐᓯᕇᕐᑐᓂᒧᑦ ᐸᕐᓇᓯᒪᐅᑎ   

ᐅᖄᒍᑎᖓ: 263-558-4240, ᖃᕆᑕᐅᔭᖓ:  cpayne@krg.ca 

 

ᓖᓴ ᒧᓪᓴᓐ-ᓕᓐᑕ, ᐊᐅᓚᑦᓯᕕᒻᒥ ᐱᓪᓗᑯᒋᐊᓕᑦᑎ, ᑰᑦᔪᐊᖅ 

ᐅᖄᒍᑎᖓ 819-964-2961, ext. 2328, ᖃᕆᑕᐅᔭᖓ: lmlinton@krg.ca  

 

ᑯᕆᔅ ᑕᕐᕿᐊᐱᒃ, ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᒥ ᐱᓪᓗᑯᒋᐊᓕᑦᑎ ᐊᒻᒪᓗ ᐱᓇᓱᐊᖃᑎᒌᑦ ᓯᕗᓕᕐᑎᖓ 

(ᐅᖓᕙᒥ), ᑰᑦᔪᐊᖅ 

ᐅᖄᒍᑎᖓ 819-964-2961, ext. 2314, ᖃᕆᑕᐅᔭᖓ: ktukkiapik@krg.ca  

 

ᔪᐊᑕᓐ ᔫᓐᔅ, ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᒥ ᐱᓪᓗᑯᒋᐊᓕᑦᑎ (ᑕᓯᐅᔭᕐᔪᐊᒥ), ᑰᑦᔪᐊᕌᐱᒃ 

ᐅᖄᒍᑎᖓ 819-929-3091, ᖃᕆᑕᐅᔭᖓ: jjones@krg.ca  

ᔅᑏᕙᓐ ᕗᐊᑲ, ᐃᑯᐊᓪᓚᑐᓕᕆᓂᕐᒥᒃ ᐱᒍᑦᔭᐅᒍᑎᖏᓐᓂᒃ ᐃᓕᓭᔨ, ᓴᓪᓗᐃᑦ 

ᐅᖄᒍᑎᖓ 819-255-8801, ext. 228, ᖃᕆᑕᐅᔭᖓ: swalker@krg.ca  

ᑕᔅᑎᓐ ᕇᑦ, ᐊᐅᓚᐅᑎᓐᓂᐊᑎ 

ᐅᖄᒍᑎᖓ 819-964-2961, ext. 2416, ᖃᕆᑕᐅᔭᖓ: dreid@krg.ca 

ᓯᐊᑐᕆᒃ ᓲᓗ, ᐊᐅᓚᐅᓯᐅᕐᑎ   

ᐅᖄᓚᐅᑎᖓ. 819-964-2961, ext. 2416, ᖃᕆᑕᐅᔭᖓ: cschuler@krg.ca 

ᒍᐃᓕᐊᒻ ᒥᒃᑯᐃ, ᐃᑯᐊᓪᓚᑐᕐᓂᐊᓂᕐᒥᒃ ᐱᒋᐅᕐᓭᔨ   

ᐅᖄᓚᐅᑎᖓ. 819-964-2961, ext. 2268 ᖃᕆᑕᐅᔭᖓ: wmccrae@krg.ca 

ᑖᓂᐊᓪ ᐳᐊᐃᓗᑦ, ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᕐᒥᒃ ᐃᑯᐊᓪᓚᑌᓕᒪᓂᕐᒥᓗ ᐱᓪᓗᑯᑦᑐᓕᕆᔨ 

ᐅᖄᓚᐅᑎᖓ 819-964-2961, ext. 2345 ᖃᕆᑕᐅᔭᖓ: dboilard@krg.ca 

ᐃᓐᓄᓯᒪᖕᖏᑐᖅ, ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᓄᑦ ᑲᔪᓯᑎᑦᓯᔨ ᑰᑦᔪᐊᖅ 

 

ᐃᓐᓄᓯᒪᖕᖏᑐᖅ, ᐃᓄᓕᒫᓂᒃ ᐊᑦᑕᓇᕐᑐᒦᑦᑎᓯᑦᑌᓕᕐᒥᒃ ᐃᑯᐊᓪᓚᑌᓕᒪᓂᕐᒥᓗ ᐱᓪᓗᑯᑦᑐᓕᕆᔨ 

 

ᐃᓐᓄᓯᒪᖕᖏᑐᖅ, ᐃᑯᐊᓪᓚᑐᓕᕆᓂᕐᒥᒃ ᐱᒍᑦᔭᐅᒍᑎᖏᓐᓂᒃ ᐃᓕᓭᔨ, 

ᐃᓐᓄᓯᒪᖕᖏᑐᖅ, ᐃᑯᐊᓪᓚᑐᓕᕆᓂᕐᒥᒃ ᐱᒍᑦᔭᐅᒍᑎᖏᓐᓂᒃ ᐃᓕᓭᔨ, ᓄᓇᕕᒻᒥ 

